
АТРИБУТЫ МИТРЫ В ЭПОХУ АВЕСТА 

Annotasiya 

Mazkur maqola zardushtiylik ilohiyot tizimining samoviy mavhum timsollardan biri Mitra va uning funksiyalariga 
bagʻishlangan. Mitraning sifatlari — qudratli hukmdor, goʻzal notiq, qomati tik, boʻydor, osmoniy bilimdon, jangovar 
qurollar egasi, savobordor va har ishga qodirligi badiiy tasvirlar bilan ochib berilgan.  

Maqolada Zardusht yagona parvardigor mavjudligini eʼlon qilib, odamlar hamma narsaga qodir ilohiy mavhum 
zotni tasavvur qilishlari qiyin boʻlgan davrda Ahura Mazda Mitraga imon va eʼtiqod qoʻriqchisi sifatida dindan qaytganlarni 
jazolash vazifasini yuklaganligi ilmiy tahlil qilingan. Mitra imonli mamlakatlarni ulkan zafarlarga yoʻllaydi. Ahdida turmas 
yurtlarni yuzini baxtdan teskari qiladi, erishgan zafarlarini toʻzdiradi. Mitra yuz ming tuman koʻzli zotdir. Mitraning ellik 
zarbda yuz yovni, yuz zarb bilan ming yovni, ming zarbida esa ming tuman yovni, ming tuman zarbda son-sanoqsiz yovni 
yoʻq qilishi kabi sifatlari, barcha yolgʻonlarning sababchisi devlar boshiga qiron solishi, bitim xoinlarining boshlarini 
yanchib, Haq yoʻlidagi yurtni ulugʻlikka chorlash kabi funksiyalari VII asr oxiri — VIII asr boshiga oid soʻgʻd yozma 
yodgorliklari misolida dalillangan. 

Аннотация 
Данная статья посвящена Митре, одному из небесных абстрактных символов зороастрийской 

теологической системы, и его функциям. Через художественные образы раскрываются качества Митры - 
могущественного правителя, прекрасного оратора, высокого роста, небесного ученого, обладателя боевого 
оружия, добродетельного, его способность к чему-либо. В статье научно проанализировано, что 
зороастрийцы провозгласили существование единого Бога и возложили на Ахура Мазду Митру задачу 
наказания отступников как хранителя веры и убеждений в то время, когда людям было трудно представить 
себе все- могущественное божественное абстрактное существо. Митра ведет верующие страны к великим 
победам. Он переворачивает от счастья страны, не соблюдающие завет, с ног на голову, уничтожает 
достигнутые ими победы. Митра - имеющая сотней тысяч глаз. Атрибуты Митры, такие как уничтожение 
ста душ пятьюдесятью ударами, тысяча душ сотней ударами, десять тысяча душ тысячей ударами, 
бесчисленное количество душ тысячей ударов, уничтожение великанов, которые являются причиной всякой 
лжи, отрубание предателям, призыв страны на путь истины к славе. Его функции доказаны на примере 
согдийских письменных памятников конца VII - начала VIII века. 

Abstract 
 This article is devoted to Mithra, one of the heavenly abstract symbols of the Zoroastrian theological system, 

and its functions. Through artistic images, the qualities of Mithra are revealed - a powerful ruler, an excellent orator, tall, 
a heavenly scientist, an owner of military weapons, a virtuous, his ability to do anything. The article scientifically analyzes 
that the Zoroastrians proclaimed the existence of a single God and entrusted Ahura Mazda Mithra with the task of 
punishing apostates as the guardian of faith and beliefs at a time when it was difficult for people to imagine an all-
powerful divine abstract being. Mithra leads believing countries to great victories. For happiness, he turns countries that 
do not keep the covenant upside down, destroys the victories they have achieved. Mithra has a hundred thousand eyes. 
Attributes of Mithra, such as the destruction of a hundred souls with fifty blows, a thousand souls with a hundred blows, 
ten thousand souls with a thousand blows, countless souls with a thousand blows, the destruction of giants who are the 
cause of all lies, chopping off traitors, calling the country on the path of truth to glory. Its functions are proved on the 
example of Sogdian written monuments of the end of the 7th - beginning of the 8th century. 

 
Kalit so‘zlar: Zardushtiylik, Avesta, Mitra, Xvarxished, bronza, temir, so‘g‘d, Devashtich, Axriman, Aeshma. 
Ключевые слова: зороастризм, Авеста, Митра, Хвархишед, бронза, железо, согдийский, Деваштич, 

Ахриман, Аэшма. 
Key words: Zoroastrianism, Avesta, Mithra, Khvarkhished, bronze, iron, sogdian, Devasht, Ahriman, Eshma. 

 
KIRISH 

Avesta ilohiyot tizimi oʻzining mifologik asoslari bilan bir qatorda ibtidoiy tabiat falsafasi — 
naturfilosofiya gʻoyalarini ham aks ettiradi. Mitra, Varaxran, Ashi singari maʼbudlar tizimi samoviy 

mavhum timsollar sifatida tasavvur etilsa, Apamnamat, Xvarxshet, Moh singari mabudlar-biri suv, 
ikkinchisi samoviy real quyosh timsoli, uchinchisi esa oyni ulugʻlashni bildiradi va tabiat unsurlari 
oldida, inson tafakkurining eʼzozi orqali shakllangan ilohiy tushunchalarni ifodalaydi. Shu 
munosabat bilan mazkur ilohiylashgan tabiat kultlari zardushtiylik diniy-dunyoqarashidan oʻrin 
olgan. Avestashunoslikda ushbu tizimning mohiyatiga alohida eʼtibor berib kelingan. Xususan, 
mazkur ilohiy maʼbud zotlarga maʼlum ijtimoiy vazifalar ham yuklangan [2.71]. Zardushtiylikda 
maʼbud Mitra (Mehr) – Ahura-Mazda yaratgan ezgu borliqning himoyachisi, xudo oldida imonli 
insonning ahdu paymoni ijrosi ustidan nozir. Bu tushuncha kundalik hayotda oddiy bitim, 
shartnomalarga nisbatan ham amal qilib kelgan. 

Avestada maʼbudlar jinslarga ajratilishining tarixiy ildizlarini uzoq oʻtmishdan, aniqrogʻi, 
ibtidoiy davrlardan izlash toʻgʻri boʻladi. Xuddi shu asosda Avesta ilohiyot tizimining keyingi 
pogʻonasini Ahura Mazda yaratgan maʼbud zotlar — yazadlar tashkil etgan. Ularning ijtimoiy 
hayotga xos taqsimoti asotirlarni diniy tasavvurlar doirasiga olib kirilishi tufayli roʻy bergan. 
Masalan, Mitra-qudratli erkak zot. Uning qoʻlida yovuz kuchlarga dahshat soluvchi gurzi. Bir 
zarbada oʻn zarba kuchi, oʻn zarbada yuz zarba, yuz zarbada ming, mingda-tuman va son-
sanoqsiz zarba kuchi bor. Yovuz durugʻbandlarning, yaʼni Zardusht dini dushmanlarining boshlarini 
birda oʻn, oʻnda yuz, yuzda ming, mingda tuman zarb bilan uchiradi. Mitraning koʻzlari minglab, u 
hamma narsani koʻrguvchi, quloqlari shu qadar tiyrakki, barcha narsani eshitguvchi, u borliq ezgu 
dunyoning qoʻriqchisi. Mitraning yaylovlari keng, cheku chegarasi yoʻq, yetti iqlimga yoyilgan. Atrofi 
2244 togʻ bilan oʻralgan ilohiy yaralmish bezavol yurtni u yovuz kuchlardan himoya qiladi [12.19].  

Mir atamasining tarixi oʻlkamizda uzoq oʻtmishga ega boʻlgan, ajdodlarimizning qadimiy 
zardushtiylik maʼnaviy-madaniy dunyosi bilan bogʻlanadi. Mir-atamasining etimologik ildizi diniy, 
axloqiy, falsafiy taʼlimot zardushtiylikning asosiy manbai Avestada ezgu borliqni yaratgan deb 
hisoblanmish oliy parvardigor zot Ahura Mazdaning eng yaqin yordamchisi, maʼbud Mitraning 
nomiga borib taqaladi. Bu soʻz oʻrtasidagi -t- tovushi tish oraligʻida sirgʻaluvchi talaffuzga ega 
bolgan, yaʼni miϑra (mithra). Bunda qadimgi eroniy portlovchi -t-ning qator eroniy tillarda 
sirgʻaluvchi xususiyat paydo qilish qonuniyati amal qilgan. Avesta kitobida Mitra maʼbudi Ahura 
Mazda yaratgan yazatlarning eng qudratli va serqirra vazifador qilib taʼriflangan. Bu ulugʻ zot 
zardushtiylik hali diniy dunyoqarash tizimi boʻlib shakllanmasdan avval ham eʼzozlangan va Ardvi 
Sura, Varaxran, Tishtirya kabi ibtidoiy maʼbudlar orasida nufuzi juda baland tutilganini koʻrish 
mumkin [2.47]. 

ADABIYOTLAR TAHLILI VA METODOLOGIYA 
(MATERIALS AND METHODS) 

Avesta mifologiyasida kosmogonik borliq haqidagi tasavvurlar oʻrin olgan . Avesta 
mifologiyasi qatlamlari zardushtiylik ilohiyot tizimining ahuralar (sharaflashga loyiq samoviy-ruhiy 
zotlar) va yazadlar (ibodat bagʻishlashga sazovor zotlar)dan iborat guruhlarini qanday talqin etish 
va din amaliyotida hamda ijtimoiy-axloqiy munosabatlar doirasida ularning oʻrni belgilangan [8.8.]. 
Mavzuga doir fikrlar T.Axelis asarlarida koʻrsatib oʻtilgan[5.7]. Shuningdek, B.Gʻ.Gʻofurov [7. 475], 
I.G.Aliyev[4.361], I.M.Dyakonov[8.122-154] tadqiqotlarida Avestadagi miflar (jumladan, Mitra) 
sinchkovlik bilan oʻrganilib, ularning zamini Oʻrta Osiyo ekanligi asoslangan. Asqar Mahkam ijodiga 
mansub “Avesto” kitobi [1.384] va avestashunos M.M.Ishoqov tarjimasida “Avesto. Yasht kitobi”da 
[11.57] Mitraga keng sharhlar berilgan. R.Urazova “Zardushtiylikdagi maʼbudalarning ijtimoiy-tarixiy 
mohiyati” [15.146] asarida Mitraning qiyosiy tahliliga toʻxtalib oʻtgan. Tadqiqotchi Sh.Joʻrayevning 
“Avestaning Yashtlarida maʼbudlar” maqolasida ham Mitra maʼbudining tavsiflari berilgan [10.34]. 

NATIJALAR VA MUHOKAMA 
(RESULTS AND DISCUSSION) 

Mitra haqida gap ketganda koʻpchilik uni “Quyosh xudosi” deyishga moyil. Aslida 
zardushtiylik Quyoshni maʼbud sifatida ulugʻlab, uni Xvarxished (Xurshed) deb atagan. Xurshed 
shaʼniga goʻzal bir alqov ham bagʻishlangan. Mitra esa unga bagʻishlangan alqovda 
taʼkidlanishicha, iymonlilar Ahuraga, Mitraga, soʻngra Oyga, Yulduzlarga, nihoyat, Quyoshga 
topinganlar. 

Ahura va Mitraga  
Boʻlsin bizning eʼtiqod 
Bunda abad ulugʻvor 
Xudolar boʻlsinlar shod 

Oy-yulduzga ibodat 
Ham quyoshga eʼtiqod 
Barcha ellar sultoni 
Qodir Mitraga bizning 
Topinch-u namozimiz 
Barsman-la eʼzozimiz [2.126]. 
Parchadan koʻrinadiki, zardushtiylar Mitra bilan Quyoshni bir narsa deb hisoblashmagan. 

Yana bir oʻrinda, Mitra Xarappi togʻi uzra oʻlmas Quyosh bilan yuzma-yuz turgan holda tasvirlanadi: 
Eng birinchi osmoniy 
Maʼbudlarning safida 
Xarappi choʻqqisida 
Oʻlmas Quyosh oldida 
Nurga choʻmib balqiydi 
Rangin, muzayyan Mitra 
Eronu-Turon yurtin 
Koʻrar u choʻqqi uzra [2.126]  
Mitraning maʼbud sifatidagi vazifalari xilma-xil va murakkab manzarani tasvirlaydi. Avvalo, 

Mitra Ahura Mazdaga imon-u, eʼtiqodning qoʻriqchisi. Bu funksiya iymonli insonning imon ahdidan 
qaytishini jazolash bilan bogʻliq. Avestada odamning iymonga kelishi xudo bilan bitim tuzishdek, 
ahdlashish va soʻz berishdek tasvirlanadi. 

Bitimga sodiq boʻlgin 
Kimgaki soʻz bermagin 
Kazzobmi yoki qallob 
Haqgoʻymi yo imonli 
Ahdiga mahkammi yo - 
Kimga soʻz bersang agar 
Vaʼdangni doim bajar 
Chunki bitim oʻrtada- 
Qallobu haqgoʻy tengdir [2.126]. 
Bu parchada Mitraning ahdu paymon, imon-eʼtiqod ustidan nazorati ilohiy, samoviy maʼno 

darajasidan kundalik ijtimoiy munosabatlar doirasigacha tushgandek koʻrinadi. Chindan ham 
qadimiy tasavvurlarga koʻra maʼbud Mitra ahdlashuvchi tomonlarining ilohiy guvohi, ahdini 
buzuvchilarning hakami hisoblangan. Buning yaqqol misolini VII asr oxiri — VIII asr boshiga oid 
sugʻd tilidagi bir hujjatda koʻramiz, unda qayd etilgan bitim Panch (Panjikent) hokimi Devashtich 
bilan Mohyon ismli kishi oʻrtasida tuzilgan. Bitimga koʻra Mohyon Devashtichdan 3 ta tegirmonni bir 
yilga ijaraga oladi. Kelishilgan ijara haqini un shaklida toʻlash sharti maʼbud Mitra guvohligida 
imzolangani, shartga xiyonat boʻlgan taqdirda Mitra aybdorni jazolajagi tasvirlanadi [14.22-26]. 

Mitra Yashtida uning ahdini buzuvchilarga nisbatan jazo choralari va usullari turli shakllarda 
keladi. Masalan, Mitra — qudratli hukmdor, goʻzal notiq, qomati tik, boʻydor, osmoniy bilimdon, 
xudo soʻzini qalbiga joylagan, qudratli, jangovar, savobordor va qodir. U barcha yolgʻonlarning 
sababchisi devlarning boshiga qiron soladi. Bitim xoinlarining boshlarini yanchadi. Haq yoʻlidagi 
yurtni ulugʻlikka eltadi. Imonli mamlakatni ulkan zafarlarga yoʻllaydi. Ahdida turmas yurtlarni yuzini 
baxtdan teskari qiladi, erishgan zafarlarini toʻzdiradi. Mitra yuz ming tuman koʻzli zotdir. U 
barchaning ezgu ishlarini ham yovuzliklarini ham koʻrib turadi. Ayniqsa u yolgʻonni bir zumda fosh 
etadi [2.216]: 

Mitraga topinurmiz 
Yaylovlari keng zotga 
Aldovlari uchmasga 
Yolgʻonlarga yurmasga 
Yolgʻonni jazolash funksiyasi bir lavhada: 
Agar u yda uy begi 
Urugʻda urugʻ boshi 
Qabilada yoʻlboshchi 
Mamlakatda hukmdor 

Boʻlsa kazzob yolgʻonchi 
Mitra aylagay vayron 
Jahdu gʻazabga minib 
Uyin ham, urugʻin ham 
Xonadon-u qishlogʻin 
Uy xoʻjasin oʻldirar. 
Mahv etar urugʻ boshin 
Yittirar dohiylarin 
Yurt hokimlarin yiqar 
Mulk shohlarin oʻldirar [2.216]. 
Mitra Yashtning 23-bandida Mitraga topinish, sigʻinish kulfat-balolardan asraydi, yolgʻondan 

himoya qiladi, deyiladi. Soʻngra shu fikr davomida duo soʻzi keladi. 
Seni aldamaslarni- 
Bizni balodan asra 
Jafodan saqla, Mitra! 
Mitraga yolgʻon, aldov bilan imon hiyonatiga kirganlar, chin soʻzga shirk keltirilganlar —  
Jazoga mubtalodir 
Bitim xoinlarining 
Boshi uzra balodir 
Tayin boʻlib qazosi 
Mitra berar jazosin. 
Tutmas boʻlib oyogʻin  
Eshitmaydi qulogʻin [2.216]. 
Agar iymonli inson Mitraning mehriga sazovor boʻlsa, unga uchqur nayza sanchilmaydi, 

uzoqdan ham, yaqindan ham oʻq tegmaydi. Mitra agar qoʻllab tursa, Mitra har narsadan vofiq, ming 
tuman koʻzlari bor, aldovlarga uchmaydi [2.51] va h.k. 

Mitraning jazolovchilik vazifasi keng qamrovli. Masalan, kazzob yolgʻonchilarga u dahshat 
soladi. Soʻzin oqlamaslarning boshlarini har yoqqa otadi, ularning xonasini vayron etadi. 
Taqdovorlarni oʻldirgan yolgʻonchini xor-zor etadi. Mollarini va uning oʻzini chang-toʻzonli yoʻldan 
haydab olib ketadi. Yolgʻonchi zot otgan oʻq tegsa ham yarador qilolmaydi, nayzalari uchmaydi, 
sopqonlaridan toshlar ham otilmaydi. Tigʻlari yov boshiga ham urilsa ham kesmaydi, jang boltasini 
chapdastlik bilan ursa ham zarbi xato ketadi. Mitraning jangovorlik, yov bilan kurashib haqiqatni, 
imonni qoʻriqlash funksiyasi, Mitra Yashtning bir necha oʻrnida goʻzal bir tarzda madh etiladi . 

Dushman saflarini oralab, soʻzga xoin odamlarning qoʻllarini orqadan tutadi, quloqlarini 
eshitmas qiladi, oyoqlarini shol qiladi, zarblarining kuchini qirqadi, yolgʻonning dunyosini ana 
shunday jazolaydi. 

Mitra Yashtning oʻn uchinchi porasida, Mitra oʻzining shaʼniga takbir aytib sigʻinganlarga 
beradigan mukofotlarini vaʼda qiladi: 

Barcha hilqat panohi 
Men Mitra savobkorman. 
Asraguvchi borliqni 
Men Mitra savobdorman 
Meni duo takbirla 
Nomimni kim zikr etsa 
Shaʼnimni eʼzoz etsa 
Men samodan tushardim 
Odamlarning umriga 
Oʻlmas umr koʻshardim[2.54]. 
Odamlarning ibodati, ixlosu eʼtiqodi evaziga Mitra yer-suv, podalar baxshida etadi, 

xonadonlarida oʻgʻillarini koʻpaytiradi. 
Mitra Yashtning XIX bobida maʼbud yana zorlanib, kim unga namoz yoʻllaydi qabilida 

murojaat etadi. Buning evaziga berilgan ajr vaʼdasi avvalgilardan jiddiyroq. Jumladan, yovlararo 
yovlikni bartaraf etish, ezgulikni barbod qiluvchiga qiron solish, otlari Xush atvor, aravasi purviroq, 
kim yordamga chorlasa ezgulik yoʻlida doim yordamga tayyor yurtlarni qoʻriqlaydi, rostgoʻyo 
xaqparastlarga tayanch, solih farzandlar ato aylaydi, har ishda gʻoliblikka erishtiradi. Mahshar kuni 

riyokor, yolgʻonchilarni xarob qiladi, gunohkorlarni toʻp-toʻp qilib yoʻq qiladi. Mitraning jangovorligini 
uning qoʻlidagi jang qurollari taʼrifi bilan kuchaytirilgan. Masalan, Mitraning yuz tigʻli boltasi bor. Bir 
zarbda yuz zarb shundan, bu bolta sariq maʼdandan kuyilib, sirtiga oltin suvi berilgan muzaffar 
quroldir. Undan Axriman titroqqa tushadi, gʻazab devi Aeshma dahshatga tushadi, osiy 
qasamxoʻrlar boshiga oʻlim yetishadi. 

Mitraning barcha sifatu xislatlarini Ahura Mazda bergani aʼlohida taʼkidlanadi. Mitraga 
parvardigor ming yuz tuman koʻz berdi, bu dinni unga maʼqul qildi. Muqaddas uy-Vahu Managa 
amr etib, oʻlmas bagʻri butunlik -yaʼni Xaurvatat (Xurdod) farishtasi yordamida Ahura Mazda ezgu 
din himoyasini Mitraga topshirdi: 

Mitraga ul yaratgan 
Ul mehribon Ahura Mazda 
Yer yuzida ustivor 
Hokimlik hukmin berdi. 
Shu oʻrinda Ahura Mazda Mitraning bir sifatini alohida taʼkidlaydi: “... oʻlmas valiylar seni 

hokimu — hakim derlar, sen dinni poklaguvchi boʻlasan” va h.k. 
Oʻlmas valiylar — bu Ahura Mazdaning olti emanasiyasi, yaʼni uning irodasini roʻyobga 

chiqaruvchi muakkillari Arta Vahishta, Vahu Mana, Spenta Armaitiy, Xshastra Variya, Xaurvatat, 
Ameretotlardir [15.37-46]. Bular zardushtiylik anʼanasiga koʻra diniy ilohiy tizimning Ahura 
Mazdadan keyin turuvchi oltita oliy farishtalaridir. Mitraning ulardan ustun qoʻyilishi shu munosabat 
bilan izoh talab qiladi: gap shundaki, Mitra oʻzining funksiyasini, xususiyati bilan zardushtiylik 
rasman hali shakllanmasdan avval eng muhim maʼbud hisoblangan. Zardusht Ahura Mazdani 
yagona parvardigor deb eʼlon qilganidek odamlar hamma narsaga qodir ilohiy mavhum zotni 
tasavvur qilishlari qiyin boʻlgan. Aftidan, Zadusht oʻzining paygʻambarlik vazifasini ado etishda 
odamlarning anʼanaviy koʻpxudolik tasavvurlarini yengishi qiyin kechgan. Vaziyatdan chiqishning 
yoʻli birgina edi. Bu ham boʻlsa, Ahura Mazdaga yuklangan yakkalikni har narsaga, butun ezgu 
borliqni yaratishdan tortib, hatto, maʼbudlarni ham yaratishga qodirlik xislati bilan “siylagan”, yaʼni, 
endi, odamlarga Zardusht targʻib qilayotgan oliy xudo ular bilgan xudolarni ham yaratgan deb 
koʻrsatildi. Bu aslida zardushtiylikning bosh gʻoyasi va haqiqatga zid boʻlsa-da, amalda yangi 
tugʻilgan dinning barqaror yashab qolishiga imkon bergan. Shu sababli Mitra Yashtida birinchi 
band: 

Men Mitrani oʻzimdek 
Alqovu namozlarga 
Loyiq qilib yaratdim...[2.47] 
Mitra Yashti bir qator nashrlarda “Mehr Yasht” deb ham ataladi. Bu atamaning maʼnosini 

maʼbudning bitimlar noziri kabi vazifasi orqali izohlash mumkin. Mitra soʻzining tarixan avestacha 
talaffuzi misr (qalin til oldi S bilan) boʻlgan. Bu tovush keyingi taraqqiyotda th (inglizcha) holatdan 
chuqur til orqa H tomon siljigan. Nihoyat, soʻzning bugungi tilimizda saqlangan shakli muhr boʻlib, 
hujjatlarning tasdiqlash ashyosining nomidir. Bu talqinning isboti uchun yana qadimiy soʻgʻd tiliga 
murojaat etamiz. Mugʻ togʻi soʻgʻd hujjatlaridan birida “Bu hujjat... yozildi va unga loy muhr bosildi” 
degan jumla uchraydi. Sugʻdchada bu birikma “gʻiroy misr” tarzida yozilgan. 

V-8 raqamli hujjatda shu kabi loy muhr saqlangan. U qizil tuproqdan qorilgan loydan 
yasalgan. Toʻgʻrirogʻi, hujjat yozilgach, naycha qilib oʻralgan va tizimcha bilan belidan bogʻlanib, 
tizimcha oʻramiga qizil loy yopishtirilgan. Hali loy qurimay turib unga muhr izi tushirilgan. Shu usul 
bilan hujjatlarning saqlanishi va egasiga yetib borishi va ishonchliligi taʼminlangan. Shunday qilib, 
muhr soʻzida Mitraning bitimlarni nazorat qilish bilan bogʻliq vazifasi hozir ham amalda asl 
maʼnosidan uzoqlashmagan[15.146]. 

XULOSA 
Xulosa oʻrnida taʼkidlash joizki, “Goh”lardan boshlangan maʼbudlarning jinslarga ajratilish 

modeli “Kenja Avesta”da yazadlarga nisbatan amal qilgan. Ularning bir turkumi oʻzining vazifalariga 
koʻra ayol maʼbudalar deb eʼzozlansa, boshqa turkumi esa erkak maʼbudlar hisoblangan. Erkak 
maʼbudlar qudratli, jangovor, chaqqon, uddaburon, jasur, yengilmas tarzda tasvirlansa, maʼbudalar 
nazokatli, sezgir, goʻzal, xushqomat, mehribon, ezgu niyat va amallarga koʻmakchi kabi sifatlar 
bilan siylangan. Bundan tashqari, erkaklik martabasidagi maʼbudlar samo boʻylab, olam boʻylab 
himoyat, yovuzliklar bilan abadiy jang holatida tasvirlangan.  

2. Mitra Yashtining asosiy gʻoyaviy motivi “Yolgʻon” — avestacha drauga (fors-tojik tilida 
durugʻ)ga qarshi haqiqat (avestacha Arta)ni himoya qilishdan iborat. Bu oʻrinda “Yolgʻon” 
tushunchasi keng maʼnoda yovuzliklarning umumlashmasi deb qaraladi. Insoniyat tarixida ilohiy 
haqiqat tushunchasini hamda ilohning oʻzini ham Haq-haqiqat deb umumlashtirish darajasiga 
ajdodlarimiz II ming yillik I ming yillik boshlaridayoq erishganlar. Shu asosda zardushtiylik 
dunyoqarash tizimining maʼnaviy asosi yuzaga kelgan. Bu esa ezgulik-haqiqat, yovuzlik esa 
“Yolgʻon” deb umumlashtirishda oʻz ifodasini topgan. 

3. Mitra Yashtida “Topinurmiz Mitraga” deb boshlanuvchi bandlar koʻp. Ulardan oldin “kim 
Mitraga topinsa” tarzidagi daʼvat soʻzlari keladi. Lekin Yashtning oʻrtalarida birdan Mitraning oʻzi 
“Kim menga namoz yoʻllasa, Men unga ajru mukofotlar bagʻishlayman” kabi murojaatlar uchraydi. 

Ayni shu manzara Mitra Yashtining koʻp qatlamli ekanidan dalolatdir. Qatlamlarning matnga 
birlashtirish jarayonida ichki xronologik tartib ketma-ketligiga rioya qilinmagan. 

4. Mitra Yashti tarkibida asotiriy hamda real tarixiy unsurlari aralash holda mujassamdir. 
Samo boʻylab uchib, atrofida Varaxran, Ashi, Ardvi, Tishtriya va boshqa maʼbudlar bilan birga 
muqaddas yerni qoʻriqlash manzaralari, Xaratti togʻining osmonoʻpar choʻqqisidan turib butun 
borliqni koʻrib turish kabi lavhalar “ming koʻzli, ming quloqni” kabi sifatlar mifologik (asotiriy) boʻlsa, 
Mitraning jangovor qurollari-sariq maʼdandan boltasi, qirrali uchqur gurzisi, uzun nayzasi – bular 
bronza va ilk temir davri bilan, yaʼni mil.avv II — I ming yillik boshlariga oiddir. Demak Mitra 
Yashtining Avestaga kiritilgan va qoim qilingan matnlari bronza asri va temir asrining boshlariga 
mansubdir. 

